
ABSTRAK 

Teknologi pada masa kini semakin berevolusi dari semasa ke semasa. Dalam era globalisasi yang sedang pesat 

membangun ini, walaupun teknologi semakin berkembang, alam semulajadi menjadi mangsa kerana 

pembangunan ini. Banyak pokok-pokok yang ditebang bagi membolehkan pembangunan dilakukan di sekitar 

tempat. Pelbagai teknologi telah diaplikasikan dalam kehidupan kita tidak kira apa jua aktiviti yang kita lakukan. 

Sebagai seorang rakyat Malaysia, kita seharusnya memanfaatkan peluang ini dengan sebaik mungkin dan 

mengaplikasikannya dalam kehidupan seharian kita. Justeru, teknologi juga seharusnya dimanfaatkan dalam 

bidang pertanian bagi membaik pulih kembali alam semulajadi yang semakin tenat kerana pembangunan. Majoriti 

masyarakat Malaysia menggunakan telefon pintar dalam kehidupan seharian. Oleh itu, aplikasi mudah alih, e-

Tani diwujudkan untuk semua golongan masyarakat terutamanya petani untuk melakukan jual beli bahan-bahan 

penanaman seperti biji benih, baja dan alatan bercucuk tanam. E-Tani membolehkan penggunanya untuk mencari 

bahan penanaman dengan satu klik di hujung jari dan bahan penanaman akan dihantar terus ke alamat rumah 

pengguna. Aplikasi ini juga memberikan serba sedikit maklumat tentang cara-cara melakukan penanaman dengan 

betul bagi membolehkan pengguna melakukan aktiviti penanaman dengan baik. Metodologi air terjun digunakan 

bagi membangunkan aplikasi ini agar pembangunan aplikasi dibangunkan dari satu fasa ke satu fasa secara teratur. 

Aplikasi ini juga menggunakan perisian Android Studio yang berteraskan bahasa pengaturcaraan Java bagi 

membangunkan perisian serta antara muka aplikasi. Aplikasi e-Tani dibangunkan dengan pengharapan supaya 

masalah para pengguna aplikasi untuk mendapatkan barangan pertanian dapat diselesaikan serta memupuk sifat 

cinta akan pertanian. 
 

 

PENGENALAN 

 

Pertanian merupakan satu bidang yang penting di seluruh dunia. Sektor pertanian 

bertanggungjawab dalam pengeluaran makanan dan keperluan asas kepada manusia untuk 

digunakan dalam kehidupan seharian. Sektor pertanian terdiri daripada pertanian, perhutanan, 

penternakan dan perikanan. Antara tanaman yang popular di Malaysia adalah penanaman padi, 

getah serta sawit yang menyumbang kepada ekonomi khususnya golongan di luar bandar. 

Perubahan industri negara Malaysia yang bermula pada tahun 1970an telah mengubah industri 

negara ini dari sektor pertanian kepada sektor perindustrian. Hal ini adalah disebabkan oleh 

dasar ekonomi terbuka yang diamalkan banyak dipengaruhi oleh perkembangan ekonomi 

dunia, termasuk krisis minyak yang berlaku pada tahun 1970an dan krisis kewangan Asia pada 

tahun 1997. 

 Perubahan industri di Malaysia menyumbang kepada kurangnya minat terhadap aktiviti 

pertanian dalam kalangan masyarakat. Masyarakat lebih tertumpu kepada teknologi yang 

semakin berkembang dalam negara kita. Perkembangan teknologi yang semakin canggih 

menyebabkan masyarakat tidak didedahkan dengan aktiviti pertanian khususnya golongan 

bandar. Tambahan lagi, penularan virus yang melanda seluruh dunia iaitu wabak Covid-19 

menyumbang kepada kurangnya aktiviti pertanian. Masyarakat perlu tinggal di rumah dan 

aktiviti pertanian terpaksa dihentikan. Hal ini telah menjejaskan pengeluaran kelapa sawit di 

Malaysia dengan penurunan sebanyak 25%. Malaysia adalah sebuah negara yang bertuah 

dengan anugerah alam semula jadi yang kaya. Kedudukannya yang berada di Garisan 

Khatulistiwa menghasilkan tanah yang subur serta keadaan cuaca yang baik bagi pelbagai 

tumbuhan. 

 Oleh yang demikian, semangat masyarakat untuk kembali aktif dalam aktiviti pertanian 

hendaklah dipupuk. Penerapan ilmu serta minat yang mendalam terhadap pertanian perlulah 

diberikan dan diaplikasikan dengan menggunakan teknologi terkini. Masyarakat seharusnya 

menyesuaikan diri dengan teknologi terkini dan pada masa yang sama tidak meninggalkan 

aktiviti pertanian walaupun bidang ini sudah wujud setelah sekian lama. Pengamalan ilmu 

teknologi serta pertanian boleh mendatangkan banyak manfaat dan kemudahan kepada semua. 

 

 

PENYATAAN MASALAH 

 

Pertanian merupakan sumber utama makanan. Ketika di rumah, aktiviti pertanian boleh 

dilakukan sebagai hobi yang mendatangkan banyak manfaat. Antara contoh tanaman yang 

boleh dilakukan di rumah sebagai aktiviti masa lapang adalah cili, tomato dan salad. Pertanian 

yang dilakukan di rumah memerlukan bahan-bahan seperti tanah, biji benih dan baja. Di 

samping itu, ilmu pengetahuan tentang cara melakukan penanaman yang betul juga diperlukan 

bagi memastikan tanaman yang diusahakan tumbuh dengan baik.  

 Antara masalah yang telah dikenalpasti dalam kajian ini adalah menurut artikel Amalan 

dan Kepentingan Pertanian Bandar di Malaysia, kepesatan perbandaran mengakibatkan 

kesukaran mendapatkan bekalan bahan makanan yang mencukupi, berkualiti dan selamat 

dimakan (Rahman, 2018). Bekalan bahan makanan yang bersih adalah amat penting bagi 

semua golongan masyarakat untuk mendapat zat yang cukup dalam kehidupan seharian. 

Kebanyakkan bekalan bahan makanan datang daripada sumber hasil tanaman melalui aktiviti 

pertanian. Bagi melakukan aktiviti pertanian, seseorang perlulah mempunyai bahan-bahan 

serta alatan untuk mengusahakan tanaman yang diingini. Justeru, masyarakat khususnya yang 

tinggal di bandar memerlukan kemudahan dari segi teknologi bagi mendapatkan bahan-bahan 

serta alatan tersebut. 

 Di samping itu, menurut artikel Faktor Penentu Penyertaan Belia Graduan Universiti 

dalam Sektor Pertanian Di Malaysia, antara faktor yang menyumbang kepada kekurangan 

penglibatan belia dalam pertaining adalah kurang pengetahuan, pengalaman, kemahiran dan 

minat serta mereka tidak tahu kaedah untuk memulakan pertanian dengan betul (L Vani et.al, 

2018). Kekurangan golongan muda untuk menceburi bidang pertanian juga adalah disebabkan 

kurang pendedahan tentang budaya pertanian sejak awal persekolahan. Maklumat lengkap 

yang tidak tersedia tentang cara-cara untuk melakukan pertanian antara faktor kepada golongan 

muda tidak berminat untuk menceburi bidang pertanian. Oleh itu, masyarakat khususnya 

golongan muda hendaklah diberi pendedahan tentang cara-cara melakukan aktiviti pertanian 

dengan betul agar bidang ini dapat diteruskan oleh generasi yang akan datang. 

 

 

METOD KAJIAN 

 

Metod kajian yang digunakan untuk membangunkan Aplikasi Mudah Alih dalam Pertanian (e-

Tani) adalah metodologi Air Terjun. Metodologi ini dipilih adalah kerana metodologi ini 

menyediakan turutan bagi setiap fasa projek yang memudahkan projek ini untuk diurus. 

Metodologi ini terdiri daripada 5 fasa iaitu fasa perancangan, fasa analisis, fasa reka bentuk, 

fasa implementasi dan fasa pengujian. Rajah 1.1 menunjukkan struktur metodologi air terjun 

bagi pembagunan aplikasi ini. 

 

Fasa Perancangan 

Fasa perancangan merupakan fasa pertama dalam kitaran hayat pembangunan perisian. Fasa 

ini membincangkan perancangan membangunkan aplikasi adalah jelas. Masalah yang perlu 

diselesaikan oleh aplikasi dikenal pasti dan perbincangan bersama penyelia juga dilakukan bagi 

memastikan aplikasi menepati ciri-ciri keperluan pengguna serta dapat menyelesaikan 

masalah. Selain itu, skop dan objektif projek juga dibincangkan dalam fasa ini. 

    

Fasa Analisis 

Fasa analisis merupakan fasa untuk mengenalpasti kelemahan dan kekurangan aplikasi sedia 

ada. Pengumpulan maklumat juga dijalankan melalui kaedah soal selidik dan pemerhatian. 

Selain itu, bagi memudahkan pemodelan proses aplikasi dilakukan, keperluan fungsian dan 

keperluan bukan fungsian juga dikenalpasti.  

Fasa Reka Bentuk 

Fasa reka bentuk adalah fasa untuk mengenalpasti bagaimana aplikasi ini akan beroperasi dari 

segi perkakasan, perisian dan infrastruktur rangkaian. Di samping itu, fasa ini juga 

mengenalpasti reka bentuk pangkalan data dan reka bentuk antaramuka aplikasi. Spesifikasi 

reka bentuk perisian turut dilakukan sebagai dokumen rujukan semasa fasa implementasi. 

 

Fasa Implementasi 

Fasa implementasi adalah fasa di mana aplikasi akan dibangunkan dan diuji sama ada aplikasi 

dapat berfungsi seperti yang telah direkabentukkan. Fasa ini dilakukan untuk mengenalpasti 

bahawa aplikasi yang dibangunkan bebas daripada sebarang kesalahan. Fasa ini merupakan 

fasa yang kritikal dalam kitar hayat pembangunan perisian. Di samping itu, pangkalan data 

turut dibangunkan bagi menyimpan data yang diperolehi dari aplikasi. 

 

Fasa Pengujian 

Fasa pengujian adalah fasa di mana aplikasi akan diuji secara menyeluruh apabila ia siap 

dibangunkan. Pengujian ini dilakukan oleh pihak pentadbir dan pengguna untuk memastikan 

aplikasi yang dibina dapat memenuhi ciri-ciri yang diperlukan oleh pengguna. Jika terdapat 

kesalahan semasa pengujian dijalankan, aplikasi hendaklah ditambahbaik, diperbaiki dan diuji 

semula. 

 

 

KEPUTUSAN DAN PERBINCANGAN 

 

Aplikasi Mudah Alih dalam Pertanian (e-Tani) dibangunkan dengan menggunakan bahasa 

pengaturcaraan Java, dan penyimpanan data terletak di Firebase. Perisian yang digunakan 

adalah Android Studio. 

 

             Bagi fungsi daftar masuk pengguna, pengguna perlu mengisi alamat emel serta kata 

laluan. Selepas menekan butang Daftar Masuk, data akan dimasukkan ke dalam Firebase. 

Rajah 1 menunjukkan antara muka bagi pendaftaran pengguna manakala Rajah 2 menunjukkan 

antara muka bagi log masuk aplikasi. 

Rajah 1 Antara muka Daftar Masuk    

             

 

Rajah 2 Antara muka Log Masuk 

Pengguna akan dibenarkan log masuk ke dalam aplikasi sekiranya sudah mendaftar 

akaun. Sekiranya masih belum mendaftar, mesej yang mengatakan log masuk tidak berjaya 

akan dipaparkan seperti dalam Rajah 3. 

 

 

Rajah 3 Antara muka apabila log masuk tidak berjaya 

Pengguna yang berdaftar akan dibawa ke antara muka utama aplikasi. Rajah 4 

menunjukkan antara muka utama aplikasi e-Tani. Pengguna boleh memilih empat fungsi utama 

yang terdapat di aplikasi iaitu Modul Penanaman, Pemasaran, Pembelian dan Resit Pembelian. 

                                        Rajah 4 Antara muka utama aplikasi e-Tani 

 

Bagi Modul Penanaman, pengguna boleh memilih jenis tanaman yang dikehendaki. 

Setiap tanaman akan memaparkan gambar, penyediaan tanah, bahan dan peralatan serta cara-

cara penanaman. Pengguna juga boleh menonton video tanaman apabila butang Video 

Penanaman ditekan. Rajah 5 menunjukkan antara muka Modul Penanaman. 

 

   

Rajah 5 Antara muka Modul Penanaman 

Bagi fungsi Pemasaran, pengguna boleh memasarkan barangan pertanian untuk dijual 

di aplikasi e-Tani. Pengguna perlu mengisi butiran nama, harga, berat, diedar oleh, keterangan 

dan pautan Youtube lalu menekan butang Simpan untuk memasarkan barang. Rajah 6 

menunjukkan antara muka fungsi Pemasaran. 

 

 

Rajah 6 Antara muka Pemasaran 

 

 Bagi fungsi pembelian, pengguna akan dipaparkan dengan senarai barangan yang 

terdapat di aplikasi untuk dibeli. Rajah 7 menunjukkan antara muka carian barang dan Rajah 8 

menunjukkan antara muka pembayaran apabila pengguna menekan butang Beli Sekarang pada 

jenis barang. Pada halaman pembayaran pengguna perlu memasukkan nama barang, nama 

syarikat mengedar barang, kuantiti, nama pengguna dan alamat rumah lalu memuat naik resit 

pembelian selepas membayar menggunakan kod qr. 

Rajah 7 Antara muka carian barang 

 

 

Rajah 8 Antara muka Pembayaran 

 Bagi fungsi Resit Pembelian, pengguna akan dipaparkan dengan senarai resit 

pembelian yang telah dilakukan di aplikasi. Pengguna dapat melihat butiran pembelian serta 

mendapatkan resit pembelian dengan menekan maklumat tersebut. Rajah 9 menunjukkan 

antara muka resit pembelian. 

Rajah 9 Antara muka Resit Pembelian 

 

 Bagi penyimpanan data, semua data dalam aplikasi e-Tani disimpan di dalam Firebase. 

Rajah 10 menunjukkan Authentication Firebase yang digunakan untuk menyimpan alamat 

emel serta kata laluan pengguna untuk log masuk ke dalam aplikasi. Rajah 11 menunjukkan 

Realtime Database Firebase yang digunakan untuk menyimpan maklumat barangan pertanian 

yang dipasarkan. Rajah 12 menunjukkan Storage Firebase yang digunakan untuk menyimpan 

resit pembelian. 

 

 

Rajah 4.5: Authentication Firebase 

Rajah 4.6: Realtime Database Firebase 

 

 

Rajah 4.7: Storage Firebase 

 

 

KESIMPULAN 

 

Secara keseluruhannya, projek aplikasi mudah alih dalam pertanian, e-Tani berjalan lancar. 

Beberapa aplikasi berkait dengan pembangunan aplikasi e-Tani dibandingkan fungsi sebagai 

rujukan untuk penambahbaikan. Keperluan pengguna serta aplikasi dikenalpasti dan model 

aplikasi diterangkan dengan jelas. Masalah dalam mengenalpasti tema prototaip untuk 

mencipta antara muka aplikasi dihadapi semasa perancangan membangunkan aplikasi ini. 

Namun begitu, masalah berikut dapat diatasi dengan melakukan kajian di laman sesawang 

internet serta panduan daripada penyelia. Kesimpulannya, aplikasi e-Tani merupakan sebuah 

aplikasi yang diperlukan oleh semua golongan khususnya para petani serta mereka yang minat 

terhadap pertanian kerana aplikasi ini menawarkan ciri-ciri yang diperlukan untuk melakukan 

aktiviti pertanian serta dapat menyelesaikan masalah pengguna aplikasi dalam mendapatkan 

barangan pertanian dengan lebih mudah. Diharapkan aplikasi ini dapat dijadikan titik kajian 

pada masa hadapat walaupun terdapat beberapa kekurangan. 

